उपासना कैसे करें? 
उपासना जितना हम अपने जीवन की मलीनता धोने के लिए करेंगे उतनी हमारी जीवात्मा की सफाई होगी और उतने ही अनुपात से मिलता ही चला जाएगा जैसे भेड़ के ऊपर की ऊन मिलती चली जाती है, उसी प्रकार भगवान का अनुदान भी मिलता ही चला जाता है।
सादा जीवन—उच्च विचार 
गायत्री मंत्र कोई जातीयता, साम्प्रदायिकता से नहीं वह मानव मात्र के लिए है। 
भगवान की हमारे यहाँ उपासना हर सम्प्रदाय करता है चाहे वह ईसाई हो, चाहे मुसलमान हो, चाहे पारसी हो, चाहे कोई भी सम्प्रदाय का क्यों न हो, किसी न किसी रूप में। उपासना का अपने आप में बड़ा महत्त्व है।
उपासना का मतलब होता है कि ईश्वर के समीप बैठना, जुड़ जाना, एकाकार हो जाना, उसकी विराटता अपने अन्दर समा लेना, ये होता है आगे उपासना के पथ पर बढ़ने का।
जैसा चिन्तन होता है वैसा ही चरित्र होता है, चरित्र जैसा होता है वैसा ही व्यवहार होता है और जैसा व्यवहार होता है वैसा ही वातावरण बनता है 
जिनको विश्वास नहीं होता उनकी उपासना कभी फलीभूत नहीं होती। चाहे आप सोमवार को व्रत करो, चाहे मंगल को व्रत करो, चाहे शंकर जी के ऊपर अकवे के पत्ते, धतूरा कुछ भी उनको खिला आओ, पर आपके आक के पत्तों से और धतूरों से शंकर जी खुश होने वाले नहीं हैं। आचरण से प्रसन्न होंगे, शंकर जैसा परोपकारी जिसने दूसरों के हित के लिए जहर पी लिया।
आप त्याग करिए, मानव मात्र की सेवा के लिए, उपासना के लिए समय निकालिए और साधना के लिए अपने व्यक्तित्व का परिष्कार कीजिए
विचारक्रान्ति जन-जन तक फैलाएँ
ब्राह्मण एक ही हो सकता है, वह हो सकता है, जिसके अन्दर करुणा, दया, सम्वेदना, ज्ञान, ज्ञान को बाँटने की, अज्ञानता के अँधेरे से निकालने की पीर है, यही ब्राह्मण की पहचान है।
हर व्यक्ति को उठाने के लिए पहले स्वयं को उठाना पड़ता है, स्वयं तो ब्राह्मण जीवन जीना पड़ता है, अपने लिए कम, दूसरे के लिए ज्यादा।
ब्राह्मण की एक ही परिभाषा है कि ईश्वर की उपासना सतत वह करता रहे। उसको यह मानना चाहिए कि भगवान हमारे साथ है।...सूर्य जैसा जीवन ब्राह्मण का होना चाहिए।
जब कभी भी ब्राह्मण का अर्थ आए तो आप यह मत जानिए कि कोई वर्ग विशेष या जाति विशेष के लिए कहा जा रहा है। वहीं व्यक्ति सन्त जीवन जीता है जो ब्राह्मणों जैसा जीवन जीता है। वही ब्राह्मण होता है, जो इन गुणों को धारण करता है। चाहे वह कोई भी क्यों न हो?
भीख तो भगवान से भी मत माँगो, भगवान से माँगो वह शक्ति, ताकि हम सारे संसार में अच्छी परम्पराएँ डालते हुए चले जाएँ, प्रेरणाएँ माँगते चले जाएँ, न कि भीख।
आप स्वयं प्रेरणा लीजिए। दूसरों को प्रेरणा दीजिए। आप स्वयं ऊँचा उठिए और दूसरों को ऊँचा उठाइए। जब आप दूसरों को ऊँचा उठाने लगेंगे तो स्वतः ही आप ऊँचे उठते चले जाएँगे। 
कबिरा मन निर्मल भया 
भगवान ने जो हमें बहुमूल्य यह जीवन दिया है उसको सार्थक बनाने के लिए हमें सन्त जीवन जीना है। आप एक सन्त के अनुयायी हैं। गुरु जी के शिष्य हैं तो गुरुजी के पद चिह्नों पर आपको चलना ही चाहिए न।
शहीद की तरह से मरना चाहिए। कायरों की तरह से नहीं, गीदड़ों के तरीके से नहीं, साहसियों के तरीके से। 
इसलिए राज आपको बताए दे रही हूँ जो कि प्रखर प्रज्ञा—सजल श्रद्धा उन्होंने बनाई थी, उन्होंने यह कहा कि ये देखो तुम मेरी धर्मपत्नी हो। लेकिन दूसरे स्वरूप में तुम में माँ को देखता हूँ। जैसे माँ का स्वरूप होता है वैसा ही मुझे दिखाई देता है और मैं चाहता हूँ कि हमारा और तुम्हारा यह स्मारक बना दिया जाए। यह उनने बेटा बहुत पहले १९८३ में कह दिया था। उन्होंने लड़कों से कहा कि जब हमारा शरीर छूटे तो तुम यहीं जो हमने प्रखर प्रज्ञा—सजल श्रद्धा बनाई है वहीं हम दोनों का दाह संस्कार करना। वही उनकी इच्छा थी वही किया गया है।
मनुष्य प्यार का भूखा है। जहाँ उसको प्यार मिलता है वहीं उसकी गोदी में चला जाता है। 
आप प्यार पैदा करिए ताकि हर इन्सान देश भक्त, समाज सेवी बन सके। आग जो फैली हुई है, त्रुटियाँ हैं, जो कमियाँ हैं उनको सहज तरीके से निकाल करके, उसे प्यार से पीठ थपथपा करके ठीक करिए।
एक तो होता है डाँटना, उसका विरोध करना, उससे नफरत करना। नहीं, हमें नफरत नहीं करना है।
हमें देवताओं की तरह जीवन जीना है, दूसरों के अन्दर भी देवत्व पैदा करना है
धरती पर देवत्व का उदय करना, हर व्यक्ति में देवत्व का उदय करना उसके अन्दर का देवता, चेहरे पर छलकता हुआ दिखाई पड़े, उसकी क्रिया में दिखाई पड़े यही गुरुजी ने जीवन भर किया।
केवल भावना ही नहीं, आप सब उसे यथार्थ में लाइए, अपनी उपासना को व्यावहारिक रूप दीजिए। व्यावहारिक रूप जब देंगे तो आप इस तरीके से पवित्र और निर्मल हो जाएँगे जैसे सन्त कबीर। 
गुरुजी ने कण-कण में भगवान को देखा, सारे जर्रे-जर्रे में उनको भगवान दिखाई पड़ता था, हर मानव के रूप में, उन्होंने कहा भगवान है तो किन्तु यह गर्त में गिरा हुआ है। इसके ऊपर जो कल्मष और कषाय की पर्त चढ़ी हुई है, जिस तरीके से अंगार पर पर्त चढ़ जाती है, राख की, कण्डे की। 
यह मानकर चलिए कि गुरुजी आपके साथ हैं, आपकी परिस्थितियाँ कैसी भी क्यों न हों, आपका शरीर गवाही क्यों न दे, चाहे आप अयोग्य ही क्यों न हों, पर हमारे लिए बहुत योग्य हैं, क्योंकि हम योग्य बनाने का दावा जो कर रहे हैं। हम जो वायदा कर रहे हैं उसे पूरा करेंगे।
आप कैसी भी गीली मिट्टी के क्यों न हों, उस मिट्टी को हमें सौंप कर तो देखिए, यह कि माँ यह लो, हम वास्तव में करके दिखाएँगे कि किस तरीके से मानव में देवत्व का उदय होता है। आपको देवता बना करके पृथ्वी पर छोड़ेंगे।
आप सारे विश्व में फैल जाएँ ताकि सारे संसार में देवत्व का उदय हो सके, यही मेरी प्रार्थना है। 
यह परीक्षा की घड़ी है 
अनेकों ऋषियों ने गायत्री मंत्र का सहारा लिया है और जिसने भी इसका सहारा लिया है, वो आगे बढ़ा है। वह तो गायत्रीमय ही हो जाता है, इसमें दो राय नहीं।
भक्ति तो वह है जिसमें आराध्य से भक्त कहता है कि जो भी देना है दीजिए, हमारे पापों का निष्कासन कीजिए, इन्हें निकालिए-निकालिए। ऐसी भक्ति करने वाले गायत्रीमय हो जाते हैं।
भक्त की परिभाषा क्या होनी चाहिए? करुणा, दया, सेवा, अपने को ऊँचा उठाना और दूसरों को ऊँचा उठाना। यह भक्त की परिभाषा है।
गायत्री शोधन करती है, ज्ञान को बढ़ाती है, ऊर्जा देती है, धन-दौलत देती है, इसका तात्पर्य यही है कि उससे ब्रह्मतेज जो मिलता है, उसी से लोक-परलोक का लाभ उठा लेता है सच्चा भक्त। इस लोक में इस लायक बन जाता है कि अपना सीना ताने और सिर ऊँचा किए हुए दूसरों को रास्ता बताते चला जाता है
ज्ञान नहीं है तो कुछ नहीं है। ज्ञान है पर व्यवहार में नहीं है तो भी कुछ नहीं है।
गायत्री के विषय में कहा गया है कि यह राजहंस है। इसके दो पंख हैं। एक है—भौतिक, एक है—आध्यात्मिक। आध्यात्मिक और भौतिक दोनों ही इसके पंख हैं। जो चाहो उड़ान भर सकते हो।
बेटे! तो हमारी दो भुजाएँ हैं उनसे हम कमा लेंगे। न हमने मिशन का खाया है और न कभी मिशन का खाएँगे, यह हमारी प्रतिज्ञा है।
गुरुजी और माता जी एक मिशन हैं। यह व्यक्ति नहीं हैं। आप फिर समझ लीजिए यह व्यक्ति नहीं हैं, मिशन हैं और यह मिशन अब बहुत तेजी से बढ़ता हुआ चला जा रहा है, कुछ ही दिनों में देखना, यह मिशन कहाँ से कहाँ पहुँचेगा, हम रहें चाहे न रहें।
मेरी जीवात्मा कहती है, मेरा साहस कहता है और मेरा पुरुषार्थ कहता है कि मैं किसी भी बच्चे को बुजदिल नहीं होने दूँगी। मैं उनमें बराबर प्रेरणा भरती रहूँगी। गुरुजी भरेंगे, हम भरते रहेंगे। आपको प्रेरित करते हुए उस दिशा में ले जाएँगे जो आज देश सोने की चिड़िया कहा जाता था वहाँ तक ले जाकर ही छोड़ेंगे। सारे विश्व में ब्राह्मणत्व पैदा करके ही छोड़ेंगे।
ब्राह्मणत्व पैदा किया ही जाना चाहिए। ब्राह्मण जैसा जीवन जीया जाना ही चाहिए। 
ब्राह्मण का कर्तव्य है सारे संसार को ज्ञान देना, ऊँचा उठाना।
जिनके अन्दर अपने गुरु के प्रति, अपने इष्ट के प्रति, आराध्य के प्रति, इतना अगाध विश्वास, प्रेम और भक्ति जिस किसी के मन में हो जाएगी, मैं समझती हूँ उसको कोई कठिनाई नहीं होगी। 
बेटो! तुम सबके लिए यही सन्देश है कि अपनी भक्ति का स्तर जितना बढ़ा सकते हो, बढ़ाओ। अवतारी सत्ता तुम में भी प्रकट हो सकती है। सन्त तुम भी बन सकते हो। गायत्री की ज्ञान गंगा को गुरुजी की तरह यदि घर-घर पहुँचा सको तो तुम्हारा यहाँ आना—गायत्री जयन्ती मनाना निश्चित ही सार्थक हो जाएगा। 
राष्ट्र को धर्म ही बना सकता है 
यज्ञ क्या है? यह एक यथार्थ है, सिद्धान्त है, जीवन है, चरित्र है, व्यवहार है। व्यक्ति का चिन्तन, चरित्र और व्यवहार ठीक है, जहाँ व्यक्ति संगठित होकर रहते हैं—वहीं यज्ञ है। ...व्यक्ति को जीवन्त बनाने के लिए यज्ञों की परम्परा डाली गई।
अश्वमेध क्या है? अश्व जैसी पाशविक प्रवृत्तियाँ—जो लगाम लगाने पर भी नहीं रुकतीं, उन्हें यज्ञ कुण्ड में होम देना ही अश्वमेध यज्ञ है।
ब्राह्मण वर्ग विशेष नहीं, वरन एक चिन्तन चेतना है।
राष्ट्र को धर्म ही बना सकता है ( यदि वह कायरों का नहीं हो तो ) पंथ नहीं।
यज्ञ में आहुति डालने का अर्थ है—कर्मों की सुगन्धि फैलाना।
भावना से व्यक्ति बदला जा सकता है, अनुशासन से नहीं।
शान्तिकुञ्ज कार्यकर्ताओं की टकसाल है। कार्यकर्ता गुरुजी-माताजी के लाल हैं। सबकी एक ही जाति, एक ही धर्म—गायत्री परिवार।
हम सारे राष्ट्र को भाई-चारे के एक सूत्र में पिरोना चाहते हैं। मजहब के नाम पर आज जो बिखराव दिखाई देता है, उसे एकता के सूत्र में बाँधना चाहते हैं। कोई भी धर्म बँटवारा नहीं सिखाता, मानवता की सेवा ही धर्म है।
यज्ञ की प्रतिक्रिया देवत्व के जागरण के रूप में होती है। जिनके अन्दर देवत्व नहीं है वे भी प्रेरणा लें।
हमारे जो मुट्ठी भर कार्यकर्ता हैं, उन्हें अपनी प्रामाणिकता सिद्ध करनी है और अपने अनुकरणीय व्यक्तित्व के माध्यम से जन-जन को अपना बनाना है। राजनीति नहीं करनी है। समाज तंत्र का परिवर्तन राजगद्दी पर बैठकर नहीं, वरन् ज़मीन पर जाकर सेवा के माध्यम से किया जाता है। हम अपने परिजनों से कहेंगे कि राजनीति से दूर रहना।
नारी ही कल की कर्णधार है। यह यज्ञ नारी शक्ति को, जो समाज की धुरी है, उसकी शक्ति को उभारने के लिए हो रहे हैं। उसे हम जगाएँगे। नारी ने जो त्याग किए हैं, उसके बारे में कुछ तो सोचो। समाज का, आबादी का आधा भाग नारी है। यदि वही दबी और पिछड़ी स्थिति में बनी रही तो एकांगी प्रगति कैसे सम्भव हो सकती है?
मैंने गुरुदेव को आश्वासन दिया था कि आपके बच्चों को छाती से लगाकर रखूँगी, प्राणों से भी बढ़कर प्यार करूँगी। इनको कोई बहका नहीं पाएगा। वे टिटहरी के अण्डे हैं, किसी ने छेड़ा तो वह शाप दे देगी, पूर्वकाल की तरह।
मैं भगवान नहीं, सच्ची माँ हूँ। भाग्य के विधाता तो हम नहीं, पर हम आपको परिस्थितियों से लड़ने के लिए मजबूत बना देंगे। आप हिम्मत न हारें, ऐसा बना दिया जाएगा। भगवान पर विश्वास रखिए।
आध्यात्मिक क्रान्ति की सबसे बड़ी आवश्यकता
वे (गुरुदेव) देवताओं के समतुल्य, भगवान के समतुल्य हैं। लोग कहेंगे कि आप भगवान घोषित करती हैं, मैं तो भगवान से भी ऊपर की बात कहती हैं और आगे बढ़ा सकती हूँ। 
भगवान की शक्ति हर मनुष्य में होती है, पर उस शक्ति का उपयोग सब कोई नहीं कर पाता और जिस सत्ता से जुड़े हुए हैं, उसका लाभ नहीं उठा पाते, यह उनका दुर्भाग्य कहिए या नासमझी कहिए या प्रलोभन कहिए।
हम किस लिए आए थे? भगवान ने हमको भेजा है आखिर किस उद्देश्य के लिए, किस कार्य के लिए भेजा है? यह भूल जाते हैं।
ये भगवान की खेती है। इस खेती में जैसा बोया जाएगा, वैसा ही वह काटेगा। मक्का बोएँगे एक दाना, तो हजार दाने के रूप में आ जाएगा। बाजरा बोएँगे बाजरा आ जाएगा, जो बोएँगे वही आएगा।
जो करेंगे वही पाएँगे। बुरा करेंगे तो अनेक बुरे कामों का फल मिलता हुआ चला जाएगा। अच्छे करिए तो अच्छाइयाँ मिलती हुई चली जाएँगी।
जैसा आप बोएँगे वैसा ही काटेंगे, बोया और काटा यह सिद्धान्त सही है।
मिलता उसको है जो उनकी शक्ति के प्रति जागरूक होता है। जागरूक नहीं होता तो, वैसा का वैसा ही रह जाता। 
आप अर्जुन के तरीके से ज्ञान गाण्डीव उठाएँगे। अपने अन्तर में जो कौरव विराजमान हैं, उनसे लड़ने के लिए, तब तक वह नहीं हो सकेगा जो हम चाहते हैं।
इस महाभारत को, जीतने के लिए, अर्जुन को गाण्डीव उठाना ही पड़ेगा, अर्जुन जब गाण्डीव उठाएगा तब कृष्ण भी पीछे नहीं रहेगा, पीछे से वह धक्का लगाएगा कि आनन्द आ जाएगा।
"एक ही साधे सब सधे, सब साधे सब जाए" एक का पल्ला पकड़ लेंगे तो बस उसी में बेड़ा पार हो जाएगा।
यह शान्तिकुञ्ज भट्टी है। टकसाल है। यहाँ महामानव बनाए जाते हैं। मानव बनाए जाते हैं। पहले तो इंसान, फिर मानव, फिर महामानव यहाँ बनाए जाते हैं। इस भट्टी में हम तपाएँगे। इस भट्टी में तपने के लिए जिसकी आस्था हो उसे।
भगवान भाव के भूखे होते हैं 
पात्रता जितनी अधिक हमारे जीवन में होगी, उतनी ही हमारे जीवन में समृद्धि आती है। यदि हमारे जीवन में श्रद्धा हो तो भगवान हमारे पास खिंचता चला आएगा। 
भगवान हमारे पास विश्व सम्वेदना के रूप में आएगा। हमें अन्दर से प्रेरित करेगा कि हमको कुछ करना चाहिए।
भक्ति में हम और हमारा भगवान—यही भावना रहनी चाहिए।
जब आप जप करें तो यह मानकर चलिए कि हम अपनी माता की गोदी में बैठे हैं। माता हमें अपनी छाती से लगा रही है। माँ हमें दुलार रही है। आप उस आनन्द की अनुभूति लीजिए।
शक्ल मुख्य नहीं है। हमारा शरीर क्षण भंगुर है, परन्तु गुरुजी के बनाए गए जो सिद्धान्त हैं, वह टलेंगे नहीं, वे ऐसे ही अचल रहेंगे। उनके साहित्य में आग है, हम उसका विस्तार करेंगे, जैसा विवेकानन्द ने किया था।
